
11-ՐԴ ԴԱՍԱՐԱՆԻ ՀԱՄԱՐ

1….Հանգե՜ք, իմ որբեր… իզո՜ւր են հուզմունք, իզո՜ւր և անշահ…

Մարդակեր գազան` մարդը` դեռ երկար էսպես կը մնա…

· Ո՞ր բանաստեղծությունից է երկտողը: (2.5)
· Ո՞ր միտքն է կրկնվում կամ արծարծվում Թումանյանի պոեզիայում: (2.5)
· Նշի´ր առնվազն մեկ գործ: (2)
(7)
Պատասխան` 

· Հոգեհանգիստ

·  Մարդու` Մարդ դառնալու հեռանկարը  դեռ շատ է մշուշոտ:
· Բերանն արնոտ Մարդակերը էն անբան

Հազար դարում հազիվ դառավ Մարդասպան.

Ձեռներն արնոտ գընում է նա դեռ կամկար,

Ու հեռու ` մինչև Մարդը իր  ճամփան: /Քառյակ/
«Դժոխքի հանդեպ»/բանաստեղծություն/

2. Ռուբայիներ, դիստիքոսներ, բեյթեր, տաղեր, բանաստեղծություններ…..

· Հայ բանաստեղծներից ո՞վ է ստեղծագործել  հիշյալ բոլոր ժանրերով: 
(3)
Պատասխան` Ե. Չարենցը
3. «Այրվող այգեստաններ» վեպում Վանի մասին Գ. Մահարին գրում է. «…Քեզ ո´չ արքայաբար, անարգաբա´ր դրին գերեզման… ո´չ տրտունջ, ո´չ մրմունջ… Եվ ինչ պատասխան ես պիտի տամ հող ու ծաղիկ տվողին…»: 
· Ո՞վ և ո՞ր հայտնի շարքում է գործածել «արքայաբար» մակբայը: (4)
· Ո՞ւմ «ձեռագիրն»  է  «ո´չ տրտունջ, ո´չ մրմունջ»-ը: (2)
· Ո՞վ է երրորդ ընդգծման հեղինակը: Լրացրո՛ւ դրա նախորդող տողը: (3.5)
(9.5)
Պատասխան`  

· Վ. Տերյան «Երկիր Նաիրի»
· Վ. Տերյան

· Հովհ. Թումանյան, «Ինչքան ծաղիկ պիտի բուսներ, որ չըբուսավ  էս հողին,
Ինչ պատասխան պիտի ես տամ հող ու ծաղիկ տըվողին…»:
4. «…Սակայն մերոնց վիշտն անթեղված կրակ էր, որ մերթ բոցավառվում էր որպես պայծառ հույս, մերթ դառնում մարմրին տվող տկար կայծ»:
· Ի՞նչ վշտի մասին է  վկայում Ա. Բակունցի «Նամակ ռուսաց թագավորին» պատմվածքի  հերոսը, և ինչո՞ւ է այդ վիշտը համեմատվում մերթ բոցավառվող, մերթ մարող կրակի հետ:

(5.5)
Պատասխան` Սիբիր աքսորված Եգորն է վիշտը: Նրա ազատման մասին  հակասական լուրը, որ       հույս է ծնում, բայց ժամանակի ընթացքում`մարում:

5.Մրգաստանի մը նման կը սիրեմ քեզ, Հայ Լեզու…-

Մեր հայրենի պալատեն, պարտեզներեն մընացորդ՝

Դալարագեղ դուն պուրակ, որ դիմացար դարերու

Եվ կը մընաս միշտ առույգ, հին ավիշով կենսահորդ…

Ծառերուդ մեջ հովանուտ կ'երթամ խինդով մ'անսահման,

Արմատներուդ, ճյուղերուդ վրա նայելով հիացիկ,

Զարմանալով թե ինչպես դուն մընացիր՝ երբ սաստիկ

Քամին քու շուրջըդ փըչեց և տապալեց ամեն բան…:

· Ի՞նչ սաստիկ քամու մասին է ակնարկում Վ. Թեքեյանը:
(4.5)
Պատասխան` Թեքեյանն ակնարկում է  հայ իրականության  ողբերգական դեպքերը` ցեղասպանությունն ու հայրենազրկումը:
6.
· Դարերի հեռավորությունից բանաստեղծական ո՞ր տողերով է արտահայտել Վ. Տերյանը Արա Գեղեցիկի «կամքը»: Տրիոելետի ստեղծման նախապատմությունը ինչպիսի՞ ընդհանրացումներ է առաջացնում:

(6.5)
Պատասխան`
 Չեմ դավաճանի իմ Նուարդին,

Որքան էլ դյութես, օ՜, Շամիրամ:

Տրիոլետի նախապատմություն. 1915-16 թթ. Վահան Տերյանը Մոսկվայում օգնում  էր Մ. Գորկուն կազմելու «Հայ գրականության ժողովածու»  գիրքը: Տերյանը վարժ տիրապետում էր ռուսերենին, և տպավորիչ ազդեցություն է թողնում ռուս գրողի վրա, որն էլ խորհուրդ է տալիս սկսել ստեղծագործել ռուսերեն: Այդպես նա կապահովեր ընթերցողների մի մեծ բանակ: Տերյանը թեև շատ բարձր էր գնահատում Մ. Գորկուն, բայց ի պատասխան նրան՝ գրում է այս  տրիոլետը:

7.«Ռեժին ամսական թոշակ հատկացուց Սահակի ընտանիքին, այինկաճիներու հետ կռվի մեջ մեռնելուն համար, թոշակ մը, զոր Հակոբոս կը ստանա տարիե մը ի վեր, հորմեհետև մայրը մեռավ տղուն կսկիծեն»:
· Որտե՞ղ է թաքնված անարդարությունը:

(4.5)
Պատասխան` Հակոբոսը  ստանում էր իր  կողմից սպանված եղբոր` Սահակի  թոշակը:
8. Մուշեղ Իշխանի «Նամակ Կաղանդ պապային»  հրաշալի  բանաստեղծությունը փոքրիկ տղայի` կաղանդ պապային (ձմեռ պապին) ուղղված խնդրանք է: Բանաստեղծության մեջ կարդում ենք.

Հայրս կըսէ` Մասիսն է լոկ մեծ ընծան,

Որ դուն կրնաս օր մը բերել հայ տղոց,

Որուն մէջ կայ ամէն բան -

Աստղ ու լուսին ոսկեզօծ,

Կրակ ու բոց,

Հսկայ շուներ պահապան,

Շղթայակապ հին քաջեր

Եւ հրեղէն նժոյգներ…

Կաղանդ պապա, ես այդ Մասիսը կուզեմ,

Դիր անիւներ ոտքին տակ

Ու համարձակ քշէ մեր տունը շիտակ,

Բեր ինձ նուէրն այդ վսեմ:

· Ինչպե՞ս կբացատրես փոքրիկի նշած «ամէն բանը», թե իբր կա Մասիսի մեջ: (2)
· Ինչո՞ւ է Մասիսը գրավել երեխային: (2)
· Ի՞նչ նկատի ուներ երեխայի հայրը ասելով` «Մասիսն է լոկ մեծ ընծան»:(2.5)
· Բացատրի՛ր Մասիսի իմաստը` ըստ երեխայի և ըստ նրա հոր: (3)
(9.5)
Պատասխան`
· «Ամեն բան»- ը իրականում մեր առասպելական պատմություններն են` շղթայված Արտավազդը, նրա շղթաները կրծող  հավատարիմ  շները և այլն:

·   Մասիսը երեխային գրավել է իր հեքիաթայնությամբ `շղթայակապ քաջեր, կրակ ու բոց, հրեղեն նժույգներ …:

· Մասիսը ազատագրելը, այն վերստին Մայր Հայրենիքի սահմանների ներսում ունենալն է բոլորիս բաղձանքը, և դա ամենամեծ նվերը կլինի հայության համար:

· Ըստ երեխայի` Մասիսը մի զարմանահրաշ խաղալիք է, հոր համար` վերանվաճված Հայրենիք:
9.Մի միություն  և մի վսեմ գաղափար,

Մեզ կը սպասեն անհամբեր ու անդադար,

Ուխտենք, եղբայրք, հայտնենք մեր սուրբ միություն

Միությունով պետք է գտնենք փրկություն:
· Ներկայացրու հայրենասիրական այս երգի հիմնական գաղափարի չարենցյան հայտնի ձևակերպումը:   
(3)
Պատասխան`Ո՛վ հայ ժողովուրդ, քո միակ փրկությունը քո հավաքական ուժի մեջ է:
10. …Այս անպատմելի պատմութիւնը, որ ձեզ կ՚ընեմ,
Ես իմ անգութ աչքերովս այս մարդկային,
Իմ անվտանգ տնակիս գեհենադիր լուսամուտէն,
Ակռաներս կրճտելով ու զայրոյթէս զարհուրելի…
Այս աչքերովս անգթօրէն մարդկային, ես տեսայ…

Օ՜, չի սոսկաք, երբ անպատմելի պատմութիւնս ձեզի պատմեմ…
Թո՛ղ մարդերը հասկնան, մարդուն ոճիրը մարդուն  դէմ,                                                                                                                                                                                                                
Երկու օրուան արեւին տակ, գերեզմանին ճամբուն վրայ
Մարդուն չարիքը մարդուն դէմ,
Թո՛ղ աշխարհիս բոլոր սրտերն իմանան…։
· Սիամանթոյի բանաստեղծական ո՞ր ժողովածուից է մեջբերումը: (2)
· Ո՞րն է ժողովածուի ստեղծման իրական դրդապատճառը: (2.5)
· Մեջբերման ո՞ր տողերն են զուգահեռվում Հովհ. Թումանյանի «Դժոխքի հանդեպ» բանաստեղծության հետևյալ հատվածին.  
…. Սարսափի պիտի աշխարհ բովանդակ

Եվ մարդն ամաչի գիլից ու շանից,

Որ մարդ է ծընվել՝ մարդու նըմանից:  (2.5)
(7)
Պատասխան` 
· «Կարմիր լուրեր բարեկամես»
· 1909 թ. Կիլիկիայի Ադանա քաղաքում թուրքերը դիմում են հերթական ոճրագործության, որին զոհ է գնում ավելի քան 300020 հայ: Այդ օրերին Սիամանթոն Ադանայում չէր, բայց նրան էին հասնում այդ ջարդերը նկարագրող ահավոր լուրեր, նամակներ, վկայություններ, որոնց հիման վրա էլ բանաստեղծը գրում է իր այս ժողովածուն:
· «Պարը» բանաստեղծության հետևյալ երկու տողերը ուղղակիորեն զուգահեռվում են Թումանյանից  ներկայացված մեջբերման հետ.
… Թո՛ղ մարդերը հասկնան, մարդուն ոճիրը մարդուն  դէմ,   
…Մարդուն չարիքը մարդուն դէմ,



